
 
 

ᑐᓴᕋᑦᓭᑦ ᑐᓴᕐᑕᐅᑲᐱᒋᐊᓖᑦ 

 

 

ᐱᐅᓯᒋᐊᕐᑕᐅᓂᖏᑦ ᖃᕆᑕᐅᔭᒃᑰᑎᑦᓯᐅᑎᓄᑦ ᑭᒡᒐᑐᕈᑏᑦ ᓄᓇᕕᒻᒥ 

 

ᑰᑦᔪᐊᖅ, ᑯᐯᒃ, ᐊᐅᒍᓯᑎ 23, 2018 – ᔨᐊᓂᕙ ᒪᓂᒃ, ᑲᑎᕕᒃ ᓄᓇᓕᒫᑦ ᑲᕙᒪᖓᑕ (ᑫᐋᔩᑉ) 

ᑐᑭᒧᐊᑦᑎᓯᔨᖓ, ᐊᒻᒪᓗ ᔅᑎᐊᕓᓐ ᓚᐅᔪᓐ, ᐱᖁᔭᓕᐅᕐᕕᒥ ᐊᓪᓚᑎ ᑎᒥᑎᒍᑦ ᐱᓕᐅᑎᓂᓕᕆᓂᕐᓄᑦ ᐊᒻᒪᓗ 

ᑭᓇᓕᒫᒃᑯᓄᑦ ᑎᒥᒥᒍᑦ ᐃᓗᓯᕐᓗᑐᓄᑦ, ᑭᒡᒐᑐᕐᓱᒍ ᓯᕗᓕᕐᑎᒪᕆ ᓇᕝᑏᑉ ᐯᓐᔅ, ᑐᕐᖃᑕᕐᕕᒃ ᓄᑖᔦᑦ 

ᓄᐃᑎᕐᑕᐅᓂᖏᓐᓄᑦ, ᓱᑯᐃᔦᓂᕐᓄᑦ ᐊᒻᒪᓗ ᒪᑭᑕᒐᓱᐊᕐᓃᑦ ᐱᕙᓪᓕᐊᓂᖏᓐᓄᑦ, ᑐᓴᕐᑎᓯᓚᐅᕐᑑᒃ ᑰᑦᔪᐊᒥ 

ᑳᓇᑕᐅᑉ ᑲᕙᒪᖓᑕ ᑐᓂᕐᕈᑎᖏᓐᓂᒃ ᑫᐋᔩᑉ ᑕᒫᓂ ᖃᕆᑕᐅᔭᒃᑰᑎᑦᓯᐅᑏᑦ ᐱᓇᓱᐊᕐᑕᐅᔪᑦ 5-ᒍᒍᑎᖓᓄᑦ 

ᐱᓇᓱᒐᕐᒧᑦ. ᑐᓂᕐᕈᑏᑦ ᐱᔭᐅᑎᑕᐅᓚᐅᕐᑐᑦ ᐊᕐᖁᑎᒋᑦᓱᒍ ᐱᑑᕐᑐᐃᓂᕐᓄᑦ ᓄᑖᓂᒃ ᓄᐃᑦᓯᒍᑎᓄᑦ ᐱᓇᓱᒐᖅ 

ᑮᓇᐅᔭᖃᕐᑎᓯᓛᓕᕐᑎᓗᒍ 50-ᖏᓐᓂᒃ ᐊᑭᖏᑦᑕ ᐃᓕᖓᔪᑦ $125-ᒥᓕᐊᕌᕐᑐᒧᑦ ᐱᓇᓱᒐᕐᒧᑦ. ᓅᕕᒻᐱᕆ 

2017-ᒥ, ᑯᐯᑉ ᑲᕙᒪᖓ, ᐊᕐᖁᑎᒋᑦᓱᒍ Société du Plan Nord, ᐅᖃᓪᓚᕆᐅᑎᖃᕐᓯᒪᑎᓪᓗᒍ ᐱᓇᓱᒐᐅᑉ 

ᐊᑭᖏᑦᑕ ᖁᑉᐸᖏᓐᓂᒃ ᐊᑭᓖᓛᕐᓂᐊᓂᖓ. 

 

“ᑖᓐᓇ ᑫᐋᔩᑉ ᑕᒫᓂ ᐱᓇᓱᒐᖓ ᓄᐃᑦᓯᒍᑕᐅᓛᕐᑐᖅ ᓱᑲᓐᓂᓴᓂᒃ ᐊᒻᒪᓗ ᐱᐅᓂᕐᓴᓂᒃ ᖃᕆᑕᐅᔭᒃᑰᑎᑦᓯᐅᑎᓄᑦ 

ᑭᒡᒐᑐᕐᑕᐅᒍᑎᖏᓐᓂᒃ ᐃᓄᖏᑦᑕ, ᐱᓇᓱᕝᕖᓗ ᐊᒻᒪᓗ ᑲᕙᒪᒃᑯᓂᒃ ᑭᒡᒐᑐᕐᑐᑦ ᐊᑐᕐᑏᑦ," ᓚᓚᐅᕐᑐᖅ ᔨᐊᓂᕙ. 

"ᐃᑯᓪᓚᑎᕆᐅᑎᐅᓛᕐᑐᖅ ᐊᑐᕐᓗᒋᑦ ᑭᓯᐊᓂᐅᕙᑦᑐᓂᒃ ᐊᑭᑐᔪᓂᒃ ᖁᒻᒧᐊᑎᑕᐅᓯᒪᔪᒃᑯᑦ ᖃᕆᑕᐅᔭᒃᑰᕈᓐᓇᐅᑎᓂᒃ 

ᐊᒻᒪᓗ ᒥᑭᓪᓕᑎᕆᐅᑕᐅᓗᓂ ᖃᕆᑕᐅᔭᒃᑰᑎᑦᓯᐅᑎᑎᒍᑦ ᐊᕕᑦᓯᒪᓗᐊᕐᓂᖓᓂᒃ ᑕᕐᕋᒥᐅᑦ ᐊᒻᒪᓗ ᓯᕿᓂᕐᒥᐅᑦ.”  

 

ᑫᐋᔩ ᑕᒫᓂ ᖃᕆᑕᐅᔭᒃᑰᑎᑦᓯᐅᑎᓄᑦ ᐱᓇᓱᐊᕐᑕᐅᔪᑦ 5-ᒍᒍᑎᖓᓄᑦ ᐱᓇᓱᒐᖅ ᐃᓕᐅᕐᙯᓂᐅᓛᕐᑐᖅ ᑕᕆᐅᑉ 

ᐃᕐᖃᖓᑎᒎᕐᑐᓂᒃ ᐊᕐᖁᑎᓂᒃ ᑕᓯᐅᔭᕐᔪᐊᒥ ᐊᒻᒪᓗ ᑕᓪᓕᒪᓂᐅᓐᓃᑦ ᓄᓇᕕᒻᒥ ᓄᓇᓕᓐᓂᒃ ᓱᑲᑦᑐᓂᒃ 

ᖃᕆᑕᐅᔭᒃᑰᕈᓐᓇᐅᑎᑖᕐᑎᓯᒍᑕᐅᓗᓂ. ᓱᑲᑦᑐᐃᓗ ᖃᕆᑕᐅᔭᒃᑰᕈᓐᓇᑎᑦᓯᐅᑏᑦ ᐱᑐᑦᑕᐅᓛᕐᓱᑎᒃ ᑰᑦᔪᐊᒥᑦ 

ᓯᐊᕙᕕᐊᓪᒧᑦ. ᐃᓕᐅᕐᖃᑕᐅᓂᖏᑦ ᓄᓇᓕᓐᓂ ᐳᓪᓚᐅᔮᐱᑦᑕᓕᓐᓂᒃ ᐊᕐᖁᑎᖃᕐᑎᓯᐅᑏᑦ ᐱᑐᑦᓯᒪᑎᑦᓯᒍᑎᖏᑦᑕ 

ᐱᔭᕇᕐᑕᐅᓛᕐᒥᔪᑦ ᐃᓘᓐᓀᓂ ᓄᓇᕕᒻᒥ ᓄᓇᓕᓐᓂ. 

 

“ᑕᕐᕋᖓᓃᑦᑐᓄᑦ ᑯᐯᑉ ᓄᓇᓕᓐᓄᑦ, ᐃᑯᒪᐅᑎᐊᕈᓖᑦ ᑮᓇᐅᔭᕐᑕᓯᔭᐅᓂᖏᑦ ᐊᕐᖁᑎᒋᓗᒍ ᐱᑑᕐᑐᐃᓂᖅ 

ᓄᑖᔭᕐᓂᒃ ᓄᐃᑎᕆᓂᕐᓄᑦ ᐱᓇᓱᒐᖅ ᐱᕙᓪᓖᓯᐊᕈᑕᐅᓚᖓᔪᖅ ᐃᑲᔪᕐᓯᒍᑕᐅᓗᓂ ᓄᓇᓕᓃᑦᑐᓂᒃ 

ᖃᑦᓯᑐᐃᓐᓇᓂᒃ ᐅᑭᐅᓕᓐᓂᒃ,” ᓚᓚᐅᕐᑐᖅ ᓚᐅᔪᓐ. “ᑕᒪᒃᑯᐊ ᐃᓚᒋᔭᐅᔪᑦ ᑲᕙᒪᑦᑕ ᐸᕐᓀᒍᑎᖏᓐᓄᑦ 

ᐃᑲᔪᕐᓯᐅᑎᐅᑎᓪᓗᒋᑦ ᓄᐃᑎᕐᑕᐅᓂᖏᓐᓄᑦ ᐱᕕᑦᓭᑦ ᐃᓘᓐᓀᓂ ᓄᓇᓕᓐᓂ, ᐃᓚᐅᑎᓪᓗᒋᑦ ᓄᓇᓕᐅᖃᑎᒥᓂᒃ 

ᐅᖓᓯᑦᑕᓕᒻᒦᑐᑦ ᑕᕐᕋᒥ.”  

 

“ᐊᑐᕈᓐᓇᑎᑕᐅᓂᖅ ᓱᑲᑦᑐᓂᒃ ᖃᕆᑕᐅᔭᒃᑰᑎᑦᓯᐅᑎᓂᒃ ᐱᔭᐅᒍᓐᓇᕆᐊᖃᖕᖏᑐᖅ ᐊᑦᓱᐃᑐᓄᑦ ᑭᓯᐊᓂ; 

ᑌᒣᑦᑐᖃᑦᓯᐊᓗᑎᒃ ᑭᓯᐊᓂᐅᓕᕐᒪᑕ ᓇᓂᓕᒫᖅ," ᑌᒫᒃ ᐅᖃᓚᐅᕐᑐᖅ ᐯᓐᔅ ᐊᓪᓚᓯᒪᔪᕐᓃᑎᓗᒋᑦ 

ᓱᕐᖁᐃᓯᑎᑦᓯᐅᑎᒥᓂ. "ᓱᑲᑦᑐᓂᒃ ᖃᕆᑕᔭᒃᑰᑎᑦᓯᒍᑎᓂᒃ ᑭᒡᒐᑐᕈᑎᖃᕐᓃᑦ ᓴᓇᕐᕈᑎᑦᓴᔭᐅᓕᕐᒪᑕ ᐃᓘᓐᓀᓄᑦ 



ᑳᓇᑕᒥᐅᓄᑦ ᒪᓂᔭᐅᒪᒋᐊᖃᓕᕐᓱᑎᒃ, ᓄᓇᖃᕋᓗᐊᕐᐸᑕ ᓇᓂᑐᐃᓐᓇᖅ. ᓄᓇᓕᕗᑦ ᑌᒣᑦᑐᓂᒃ ᑭᒡᒐᑐᕈᑎᓂᒃ 

ᑭᖕᖒᒪᑦᓯᒪᑕ ᐱᓇᓱᐊᕐᐸᒋᐊᖃᕐᓂᒥᓄᑦ ᑮᓇᐅᑦᔭᕋᓱᐊᕐᕕᓂ, ᐱᓇᓱᕝᕕᒥᓂ, ᐃᓕᓴᕐᓯᒪᓂᕐᒥᓂᓗ 

ᓄᑕᐅᓪᓕᑎᕇᓐᓇᐸᒋᐊᖃᕐᓱᑎᒃ ᐊᒻᒪᓗ ᓄᐃᑦᓯᕙᓪᓕᐊᓗᑎᒃ ᓲᓂᕐᓴᓂᒃ ᓄᓇᓕᓐᓂᒃ." 

 

ᑕᒫᓂ ᖃᕆᑕᐅᔭᒃᑰᑎᑦᓯᒍᑎᒃ ᐱᒋᐊᕐᑎᑕᐅᓯᒪᔪᖅ 2004-ᒥ ᓄᓇᕕᒻᒥ ᓯᕗᓪᓕᐸᐅᑦᓱᓂ ᓄᓇᓕᓕᒫᓂ 

ᓄᐃᑦᓯᒍᓐᓇᑎᑦᓯᐅᑎᖕᖑᓯᒪᑦᓱᓂ ᐊᒻᒪᓗ ᖃᕆᑕᐅᔭᒃᑰᑎᑦᓯᐅᑎᓄᑦ ᑭᒡᒐᑐᕐᑎᖑᕐᓱᓂ ᒪᓂᔨᓯᒪᔨᐅᓯᑦᓱᓂ. 

ᐃᓕᐅᕐᖃᑕᐅᓂᖏᑦ ᐱᑦᓯᐊᕈᓐᓇᑐᑦ, ᓱᒃᑯᑕᖕᖏᑐᑦ ᑕᕆᐅᑉ ᐃᕐᖃᖓᑎᒎᕐᑐᑦ ᐊᒻᒪᓗ ᓄᓇᒥ ᐳᓪᓚᐅᔮᐱᑦᑕᓖᑦ 

ᖃᕆᑕᐅᔦᑦ ᐊᕐᖁᑎᖏᑦᑕ ᐱᖁᑎᒻᒪᕆᑦᑕᖏᑦ ᓄᓇᕕᒻᒥᒃ ᐃᓚᒋᔭᐅᓪᓚᕆᒍᓐᓇᓯᑎᑦᓯᓚᖓᔪᑦ ᐃᑯᒪᐅᑎᐊᕈᕐᓄᑦ 

ᓄᑖᔭᓄᑦ ᐱᓇᓱᐊᕈᓐᓇᐅᑎᑖᕐᐸᓕᐊᔪᓄᑦ. 

ᑐᑭᓯᒋᐊᓪᓚᕕᑦᓴᖅ: 

ᔪᓕᐊᓐ ᕕᐅ-ᐱᑎᑦ 

ᑐᓴᐅᒪᐅᑎᓕᕆᓂᕐᓂᒃ ᑲᔪᓯᑎᑦᓯᔨ 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ 

ᐅᖄᒍᑎᖓ 819-964-2961, ext. 2388 

media@krg.ca | www.krg.ca 

 

 

ᑲᑎᕕᒃ ᓄᓇᓕᓕᒫᑦ ᑲᕙᒪᖓ (ᑫᐋᔩ) 1978-ᒥ ᑎᒥᖕᖑᑎᑕᐅᓯᒪᔪᖅ ᐃᓄᓐᓄᐊᖓᔪᖅ ᐃᓕᒃᑰᑎᕐᑎᓯᒐᓂ, 

ᐊᑖᒎᕐᓱᓂ ᔦᒥᔅ ᐯ ᐊᒻᒪᓗ ᑯᐯᑉ ᑕᕐᕋᖓᑕ ᐊᖏᖃᑎᒌᒍᑎᐅᑉ, ᑖᓐᓇ ᑎᒥ ᐊᖓᔪᕐᖃᐅᕕᖃᕐᐳᖅ ᑯᐯᑉ 

ᑕᕐᕋᖓᑕ ᓄᓇᓕᒫᑲᓵᖓᓂᒃ 55 ᖁᓛᓂ ᐱᑦᔪᑎᒋᓗᒋᑦ ᓄᓇᓖᑦ ᑲᒪᒋᔭᖃᕐᓂᖏᑦ, ᐃᖏᕐᕋᐅᑎᓕᕆᓂᖅ, ᐊᕙᑎ, 

ᐳᓖᓯᖃᕐᓂᖅ, ᐱᓇᓱᒐᑦᓴᓕᕆᓂᖅ, ᐱᓇᓱᒋᐅᕐᓴᑎᑦᓯᓂᖅ, ᓂᕐᓯᑕᐅᑦᑕᑐᓕᕆᓂᖅ, ᐯᕆᑦᓯᕕᖃᕐᑎᓯᓂᖅ, 

ᓄᑕᐅᓪᓕᕈᓐᓇᑐᓕᕆᓂᖅ, ᓄᓇᐅᑉ ᐊᑐᕐᑕᐅᓂᖓᓄᑦ ᐸᕐᓀᒍᑎᓕᐅᕐᓂᖅ, ᐃᓄᓐᓂᒃ ᐊᑦᑕᓀᑦᑐᒦᑦᑎᓯᓂᖅ ᐊᒻᒪᓗ 

ᐱᕙᓪᓕᐊᑎᑦᓯᓂᖅ ᒪᑭᑕᒐᓱᐊᕈᑎᓂᒃ. 2004-ᒥᓂᑦ, ᑫᐋᔩ ᑲᒪᒋᔭᖃᓪᓚᕆᑦᓯᒪᓕᕐᑐᖅ ᒪᓂᔨᓯᒪᔨᐅᑦᓱᓂ 

ᐱᔪᓐᓇᓯᐊᕐᑐᓂᒃ ᖃᕆᑕᐅᔭᒃᑰᑎᑦᓯᐅᑎᓄᑦ ᑭᒡᒐᑐᕈᑎᓂᒃ ᓄᓇᕕᒻᒥ ᓄᓇᓕᓐᓂᒃ ᐊᕐᖁᑎᒋᑦᓱᒍ ᑕᒫᓂ 

ᖃᕆᑕᐅᔭᒃᑰᑎᑦᓯᒍᑎᒃ. 

